Avgerð frá Skatta- og avgjaldskærunevndin

Avgerð tikin: 01.12.2004

Mál nr.: 04-02-21-26 og 04-02-22-13

Lóg: Skattalógin § 25 

Ov tíðliga at siga, at virksemið fór ikki at bera seg. Góðkent sum vinnuligt eisini í 2002.

Samandráttur:

Kommunala skattakærunevndin staðfesti avgerð hjá Toll- og Skattstovu Føroya, at virksemið skattgjaldarans varð ikki mett sum vinnuligt í skattligum høpi, tí útlit vóru ikki til, at virksemið fór at bera seg fíggjarliga. Skatta- og avgjaldskærunevndin metti tað verða ov tíðliga at siga, at virksemið fór ikki at bera seg og avgjørdi tí at geva kæraranum viðhald í, at virkið eisini í 2002 átti at verða mett sum vinnuligt.

Avgerð

Toll- og Skattstova Føroya hækkaði skattskyldugu inntøkuna hjá kæraranum fyri 2002 við kr. 61.774. Orsøkin til hækkingina var, at Toll- og Skattstova Føroya ikki góðkendi virksemi hansara sum  vinnuligt virksemi.

Avgerðin varð kærd til Kommunala skattakærunevnd.

Kært varð eisini um, at Toll- og Skattstova Føroya hevði mótroknað avlopsskatt fyri 2003 í írestandi skatti fyri 2002 og 2003.

Avgerðin hjá Kommunalu Skattakærunevndini:

Kommunala Skattakærunevndin avgjørdi tann 14. juni 2004 at staðfesta avgerðina hjá Toll- og Skattstovu Føroya, at virksemið ikki var mett at vera vinnuligt í skattligum høpi. Kærunevndin vísti m.a. á, at hóast kærarin hevði fakligu fortreytirnar fyri at reka slíkt virksemi, og hóast aktiviteturin var vaksandi, so sást hetta ikki aftur í inntøkunum. Virksemið hevði givið hall í 6 ár, og meginparturin av inntøkuni var stuðul.

Samanumtikið metti nevndin, at útlit vóru ikki til, at virksemið fór at bera seg fíggjarliga og staðfesti tí avgerðina hjá Toll- og Skattstovu Føroya.

Kærarin:

Kærarin byrjaði sítt virksemi í 1997. Tá kærarin byrjaði, hevði hann ikki altjóða góðkenning.

Tí samarbeiddi hann tey fyrstu árini við ein útlending. Í 2001 fekk hann bæði altjóða og føroyska góðkenning og kann nú sjálvstøðugur reka virksemið.

Um somu tíð, sum kærarin fekk góðkenningina, hendi tað, at stígur kom í marknaðin í Europa. Kreppa tók seg upp, og handilin minkaði, og prísurin fall. Tað er ilt at siga, hvussu stórar avleiðingar hetta hevur havt fyri virksemið hjá kæraranum, men tað er eingin ivi um, at hetta hevur havt eina negativa ávirkan.

Hesi árini, sum farin eru, hevur kærarin bygt upp eitt net av kontaktum bæði í Føroyum og uttanlands. Hann hevur eisini gjørt fleiri sáttmálar.

Inntøkur og hall í roknskapinum hjá kæraranum hesi seks árini hava verið:


1997 
1998 
1999 
2000 
2001 
2002 
Íalt

Inntøkur 
15.761 
47.409 
138.092 
110.978 
243.778 
204.373 
760.391

Úrslit 
-45.484 
-113.531 
-153.949 
-166.757 
-102.710 
-61.774 
-644.205

Tað hevur eydnast kæraranum at fáa munandi stuðul til sítt virksemi. Menningarstovan hevur stuðlað tiltakinum sum eina roynd at byggja upp eina vinnu og at koma inn á útlendskan marknað. Stuðul hevur eisini verið veittur av t.d. Vinnuframagrunninum, Tryggingarsambandinum, SHELL og Føroya  sparikassa. Sum tað sæst av omanfyristandandi, hevur virksemið í hesum 6-ára tíðarskeiði givið kr. 644.205 í halli, sum kærarin sjálvur hevur goldið. Fram til 2001 hevur Toll- og Skattstova Føroya góðkent, at hallið er drigið frá í aðrari inntøku.

Víst verður á, at tá spurningurin, um eitt virksemi er vinnuligt ella ikki, tekur seg upp, verður vanliga hugt at, hvussu tað er skipað, um tað er rikið professionelt, og um tað má metast at hava til endamáls at vinna pening sum frálíður. Tað er ein royndur lutur, at tað í summum førum ikki slepst uttan um, at eitt virksemi gevur hall í eina tíð, meðan tað verður bygt upp.

Tað ber ikki til at siga generelt, hvussu langt eitt slíkt tíðarskeið við halli kann vera, tað valdast vinnugrein, konjunkturum o.s.fr.

Kærarin sigur, at skal hann byggja ein marknað upp, má hann fyrst og fremst satsa upp á nýggjar vørur og fáa tær kendar uttanlands. Í fyrstani verða ikki nógvir pengar, men um vøran roynist væl, so kann hon við tíðini seljast fyri eina høga upphædd. Tí verður arbeitt við einum longum tíðarhorisonti.

Tá harumframt kreppa hevur verið á hesum marknaðinum, og tað einans eru 2 ár síðani, hann fekk altjóða góðkenning, so verður tað mett ov tíðliga at siga, at hetta ikki er eitt lønandi virksemi.

Vísast kann á, at kærarin er stuðlaður av bæði Menningarstovuni og Vinnuframagrunninum, ið hava til endamáls at stuðla og menna nýggjar vinnur. Hetta hevur saman við øðrum stuðuli hjálpt honum at fíggja tað arbeiði, ið higartil er gjørt fyri at byggja hetta virksemið upp. Tølini frammanfyri vísa, at hallið hesi 6 árini hevur verið kr. 644.000, ið hann sjálvur hevur goldið. 

Hóast hallið er drigið frá í skatti, so vísir hetta, at hann eisini ofrar nógv sjálvur fyri at byggja hesa vinnu upp.

Viðvíkjandi tí, sum Toll- og Skattstova Føroya skrivar, at fíggjarætlanir ikki eru gjørdar, áðrenn virksemið fór í gongd, kann sigast, at hetta er ein vinna, sum ikki krevur stórvegis íløgur og fígging, áðrenn farið verður í gongd. Tí hevur ikki verið kravt av honum, at hann gjørdi íløgu- og  rakstrarætlanir, ið lángevarar vanliga seta sum treyt fyri at veita fígging.

Samumtikið verður víst á, at tað eru nógv viðurskifti, sum tala fyri, at vinnuvirkið hjá kæraranum eigur at roknast sum vinnuligt:

-hann hevur úr egnum lumma goldið nakrar hundrað túsund undanfarnu árini fyri at byggja hetta virksemið upp 

-hann arbeiðir nú burturav við hesum

-hann er kvalificeraður til hetta arbeiði og hevur í hesum tíðarskeiði tikið útbúgving og staðið altjóða roynd

-virksemið verður rikið seriøst á einum professionellum støði

-arbeitt verður við einum sera longum tíðarhorisonti

-fleiri sáttmálar eru gjørdir

-hann fær ongar privatar fyrimunir burturúr hesum virksemi

Viðvíkjandi spurninginum um mótrokning viðmerkti kærarin, at írestandi skatturin hevði samband við spurningin, um hansara virksemi var vinnuligt ella ikki. Hesin spurningur var til viðgerðar í Skatta- og avgjaldskærunevndini, og hann hevði fingið gjaldskáa í samband við kærumálið.

Tá avlopsskatturin stavar frá øðrum broytingum í hansara persónligu viðurskiftum, er hansara meting tí tann, at hesin avlopsskattur eigur ikki at verða tengdur saman við spurninginum, um virksemið verður mett vinnuligt ella ikki.

Toll- og Skattstova Føroya:

Toll- og Skattstova Føroya vísir á, at tá virksemið kemur út við halli 6. árið á rað og ivasamt er, nær avlop møguliga fer at koma, kann virksemið ikki roknast sum vinnuligt frá árinum 2002 og fram.

Inntøkan er samanborin við útreiðslurnar gjøgnum árini, og fyri 2002 er m.a. staðfest, at út av inntøkuni uppá kr. 204.372,96 er kr. 121.837,46 komin inn sum stuðul (kr. 25.000 frá MBM og kr. 96.837,46 frá Vinnuframagrunninum). Samlað inntøka av sjálvum virkseminum er tí kr. 82.535,50 í 2002.

Til at vinna hesa inntøku eru samlaðu útreiðslurnar eftir frammanfyristandandi rættingum kr. 266.147, tvs. uttan stuðul hevði hallið fyri 2002 verið kr. 183.612.

Størsti parturin av útreiðslunum eru ferðaútreiðslur uttanlands.

Fyri árini 1997 til 2002 sær úrslitið soleiðis út (inntøkurnar fyri árini 1997 – 2001 eru ikki

útgreinaðar, men gingið verður út frá, at býtið millum inntøkur og stuðul er nakað tað sama

sum fyri 2002):

Ár
1997 
1998 
1999 
2000 
2001 
2002

Inntøkur 
15.761 
47.409 
138.092 
110.978 
243.778 
204.373

Útreiðslur

inkl. rentur 
-61.245 
-160.940 
-292.041 
-277.735 
-389.266 
-266.147

Avlop 
-45.484 
-113.531 
-153.949 
-166.757 
-145.488 
-61.774

Eftirgeving

av skuld 




42.778






-102.710

Út frá hesum hevur Toll- og Skattstova Føroya mett, at inntøkurnar ikki standa mát til útreiðslurnar, og at virksemið tí ikki er lagt soleiðis til rættis, at tað kann/skal geva avlop.

Hóast inntøkurnar eru hækkaðar gjøgnum árini, eru útreiðslurnar hækkaðar tilsvarandi.

Avlopið verður negativt hvørt ár, og tað tykist ikki vera minkandi. Harafturat er stórur partur av inntøkuni í 2002 innkomin sum stuðul og kann tí ikki kallast sum beinleiðis rakstrarinntøka.

Kærarin hevur fram til februar 2003 hvørt ár havt støðuga A-inntøku afturat virksemi sínum.

Sambært fyribilsskránni hjá Toll- og Skattstovu Føroya er ongin A-inntøka útgoldin til hansara síðani februar 2003.

Hóast virksemið er av eini ávísari stødd, er Toll- og Skattstova Føroya av tí áskoðan, at ikki einans vinningurin var høvuðsendamálið við virkseminum.

Fyri at virksemið kann roknast sum vinnuligt, er eitt av høvuðskrøvunum, at virksemið fer at geva avlop og í minsta lagi kann vera berandi í sær sjálvum innan rímiliga tíð Virksemið hjá kæraranum hevur nú verið í gongd síðani 1997 og gevur hall ár um ár. Tí verður hetta ikki mett bara at vera byrjunartrupulleikar, men tað talar meira fyri, at marknaður møguliga ikki er fyri slíkum vinnuligum virksemi í Føroyum.

Marknaðurin í Føroyum er somikið avmarkaður, at óvist er, um marknaður er fyri at fáa somikið virksemi upp at standa, at tað kann vera berandi í sær sjálvum ella at geva somikið avlop, at hann kann liva av tí burturav.

Út frá hesum og út frá gongdini í virkinum higartil loyvir Toll- og Skattstova Føroya sær tí at seta spurning við, um kærarin í framtíðini yvirhøvur kemur at fáa stórar og støðugar inntøkur av hesum virksemi, soleiðis at virksemið fer at geva eitt støðugt avlop ár um ár. 

Tað er møguligt, at virksemið fer at geva avlop einstøk ár í framtíðini, men Toll- og Skattstova Føroya er tó av tí áskoðan, at virksemið ikki kann roknast sum vinnuligt av teirri grund, tí ikki er óvanligt, at ikki-vinnuligt virksemi gevur avlop einstøk ár.

Hevði hann ikki havt aðra støðuga inntøku í árunum 1997 til 2002, hevði ikki borið til at rikið hetta virksemið, og hetta talar tí eisini fyri, at virksemið ikki kann roknast sum 100% vinnuligt skattliga. Dentur er eisini lagdur á, at hann ikki hevur gjørt ítøkiligar rentingargreiningar ella fíggjarætlanir, áðrenn hann fór í gongd við virksemið.

Vísandi til frágreiðing omanfyri kann Toll- og Skattstova Føroya tí ikki góðtaka, at virksemi hansara kann roknast sum vinnuligt skattliga, og hall kann tí ikki dragast frá í skattskyldugu inntøkuni frá og við árinum 2002.

Toll- og Skattstova Føroya vísir á, at sambært § 25 í skattalógini skal øll inntøka skattast,

sama um hon er vinnulig ella ikki. Harafturímóti kann hall skattliga bert dragast frá, um tað er

vinnuligt.

Viðvíkjandi spurningum um mótrokning vísir Toll- og Skattstova Føroya á, at fyrivarni er tikið fyri mótrokning, tá gjaldskái verður játtaður.

Fundur í Skatta- og avgjaldskærunevndini:

Kærarin og umboð hansara møttu á fundi tann 1. desember og løgdu fram áskoðan sína fyri nevndina. Umframt at endurtaka tey sjónarmið, sum eru førd fram skrivliga, vísti kærarin m.a. á, at krakkið, sum var á marknaðinum, gjørdi, at minni áhugi var í at keypa og eisini, at hann sjálvur noyddist at gjalda størri part av flutningsútreiðslunum í samband við sølu uttanlands. Hetta gjørdi, at útreiðslurnar hækkaðu nógv. Men nú eru pengar aftur í hesum marknaði, og keypararnir gjalda nú størri part av útreiðslunum.

Upplýst varð m.a. eisini, at úrslitið fyri 2004 nokk fór at geva yvirskot.

Umboð fyri Toll- og Skattstovu Føroya møttu eisini og greiddu frá sínum sjónarmiðum.

Avgerðin hjá Skatta- og avgjaldskærunevndini:

Tá avgerast skal, um talan er um vinnuligt virksemi ella ikki, er neyðugt við eini ítøkiligari meting, har øll viðkomandi viðurskifti verða tikin við.

Fyrst kann viðmerkjast, at kærarin nú arbeiðir burturav við hesum virkseminum. Hann hevur royndir innan øki og kravdu lovyini og má sigast at lúka fakligu fortreytirnar fyri at reka hetta virksemið. Harafturat sæst, at aktiviteturin er vaksandi fyri hvørt ár.

Fremsta eyðkenni við vinnuligum virksemi má sigast at vera, at talan skal vera um støðugan rakstur, sum verður rikin við vinningi fyri eyga.

Kærarin hevur havt hall øll árini frá 1997 til 2002. Samlaða inntøkan er hækkað so gott sum á hvørjum ári, men samstundis eru útreiðslurnar eisini støðugt hækkaðar.

Partur av inntøkuni er stuðul, og tá hesin er tikin burturúr, er inntøkan tað frægasta árið kr. 90.245. Við stuðulinum er inntøkan, tá hon er mest, kr. 286.556 (2001)

Kommunala skattakærunevndin hevur sett hesa talvu upp:


Stuðul 
Aðrar 
Útreiðslur 
Úrslit  
Úrslit



inntøkur

uttan stuðul
við stuðli

1997 
15.761 
0 
-61.245 
-61.245 
-45.484

1998 
47.409 
0 
-160.940 
-160.940 
-113.531

1999 
47.847 
90.245 
-292.041 
-201.796 
-153.949

2000 
91.978 
19.000 
-277.735 
-258.735 
-166.757

2001 
243.778 
42.778 
-289.266 
-346.488 
-59.932

2002 
121.838 
82.535 
-266.147 
-183.612 
-61.774

Íalt 
568.611 
234.558 
-1.447.373 
-1.212.816 
-601.427

Onki er at ivast í, at ársúrslitini frá 1997 til 2002, sum vísa hall ár undan ári, ikki tala fyri at siga, at talan er um vinnuligt virksemi.

Men tølini kunnu ikki standa einsamøll í einari slíkari meting. Kærarin hevur greitt frá um orsøkirnar til, at útreiðslurnar hava verið høgar. Víst varð t.d. á, at kreppa var á marknaðinum, sum gjørdi, at áhugin fyri at keypa minkaði nógv, og at hann í hesum sambandi mátti átaka sær fleiri útreiðslur. Víst varð eisini á, at nú verður satsað meira upp á nýggjar vørur, og at hetta krevur ein longri tíðarhorisont enn fyri aðrar vinnur.

Nevndin viðmerkti, at tað er greitt, at eitt virksemi, sum gevur hall ár eftir ár ikki í óavmarkaða tíð kann varðveita sína støðu sum vinnuligt í skattligum høpi. Soleiðis er eisini við virkseminum hjá kæraranum.

Men tá talan er um eina nýggja vinnu í Føroyum, sum má sigast at vera kapitalkrevjandi, og sum tað tekur tíð at byggja upp, tá kærarin má sigast at hava fakligu fortreytirnar fyri at reka hetta virksemið og nýtir so gott sum alla sína tíð til hetta, tá hallið í ávísan mun kann sigast at skyldast trupulleikum á marknaðinum, og tá tað ikki er ósannlíkt, at virksemið fer at bera seg innan rímiliga tíð, metti nevndin, at tað er ov tíðliga at siga, at talan ikki er um vinnuligt virksemi.

Samanumtikið metti nevndin, at tað var ov tíðliga at siga, at talan ikki er um vinnuligt virksemi og avgjørdi tí at geva kæraranum viðhald í, at hann eisini fyri 2002 eigur at verða mettur sum vinnuligur.

Viðvíkjandi kæruni um mótrokning skal viðmerkjast, at tá kærarin hevur fingið viðhald í kæruni um at rokna virksemið sum vinnuligt, er grundarlagið fyri mótrokning burtur. Harvið verður ikki mett neyðugt hjá nevndini at viðgera henda spurning, og kæran verður mett sum burturfallin.

